Thema: Diwrnod Cofio’r Holocost 
27 Ionawr
Mae Ppt wedi ei baratoi i gyd-fynd â’r gwasanaeth ond nid oes rhaid ei ddefnyddio. Cofiwch addasu’r iaith i siwtio’ch ardal/plant.

Sleid 1: Teitl : Yr Holocost 
Sleid 2: Auschwitz
Ar Ionawr 27ain 1944 cyrhaeddodd milwyr Rwsia wersyll difa Auschwitz yng ngwlad Pwyl.

Roedd y Natsïaid wedi rheoli Gwlad Pwyl ers 1939 ac wedi adeiladu gwersyll Auschwitz i ladd Iddewon, sipsiwn ac unrhyw un arall nad oedden nhw’n eu hystyried yn dderbyniol.

Yn Auschwitz fe ddaeth milwyr Rwsia o hyd i esgyrn a llwch dros filiwn o bobl. Roedd naw can mil ohonyn nhw yn Iddewon. Roedd 7 mil o garcharorion yn dal yn fyw yno, yn cynnwys plant Iddewig a phlant Roma (Sipsiwn) oedd yn sâl iawn am fod y Natsïaid wedi bod yn eu defnyddio i wneud arbrofion meddygol erchyll. * 

Cafodd Ionawr 27ain ei ddewis i fod yn ddiwrnod rhyngwladol cofio am yr Holocost oherwydd beth ddigwyddodd ar y diwrnod hwnnw yn Auschwitz.

Ac eto, hyd yn oed yn Auschwitz , roedd mymryn bach o oleuni a chariad . Roedd yna rai pobl yn y gwersylloedd oedd ddim yn Iddewon, ac roedden nhw’n fodlon risgio eu bywydau  i helpu’r Iddewon.
Mae’r hanesion hyn yn profi fod pobl, hyd yn oed mewn amgylchiadau difrifol a chreulon, yn gallu dewis helpu eraill. Ers 1963, ar ôl pasio deddf gan Senedd Israel, mae’r bobl wnaeth risgio eu bywydau i achub Iddewon yn cael eu anrhydeddu yn Yad Vashem – sef canolfan byd-enwog yn Jerwsalem sy’n ymchwilio, yn addysgu ac yn coffáu'r Holocost. 
Sleid 3: y geiriau isod a 2 lun o Elie Wiesel. Cliciwch eilwaith yma**
Dyma eiriau Elie Wiesel – Iddew, (saib) carcharor yn Buchenwald (saib) ac enillydd Gwobr Heddwch Nobel ym 1986 (saib) :


**" Ac felly rhaid i ni nabod y bobl dda a helpodd Iddewon yn ystod yr Holocost. Rhaid i ni ddysgu oddi wrthyn nhw, a gyda diolchgarwch a gobaith, mae'n rhaid i ni eu cofio.” 
Un o’r bobl sy’n cael ei hanrhydeddu yn Yad Vashem ydy Dr Adelaide Hautval.

Sleid 4:

Roedd hi’n byw yn Ne Ffrainc, mewn ardal o dan reolaeth y Natsïaid. Yn Ebrill 1942, bu farw mam Dr Hautval ym Mharis, ond gwrthododd y Natsïaid roi caniatâd iddi fynd i Baris i gladdu ei mam.

Penderfynodd Adelaide Hautval fynd heb ganiatâd, ond arestiwyd hi a’i rhoi yn y carchar.  Ym Mis Mehefin 1942 dechreuodd carcharorion Iddewig gyrraedd yno. Protestiodd Adelaide Hautval pan welodd hi mor wael roedden nhw’n cael eu trin.

Dwedodd Hautval wrth y Natsïaid fod yr Iddewon yn bobl fel pawb arall. Dwedon nhw wrthi hi y byddai hi’n cael ei thrin yr un fath â’r Iddewon o hynny ymlaen. Dechreuodd Hautval wisgo darn o bapur melyn ar ei ddillad gyda, “Ffrind i’r Iddewon” wedi ei sgwennu arno. 

Yn  Ionawr 1943, anfonwyd  Dr Hautval  i wersyll marwolaeth Birkenau, gyda 200 o ferched Ffrengig a 500 o ferched Iddewig. Roedd Hautval yn Gristion ac yn y gwersyll rhoddodd y merched Iddewig yr enw ‘Y Santes’ iddi hi.

Roedd hi’n defnyddio ei sgiliau fel meddyg i ofalu am iechyd y carcharorion Iddewig, a doedd hi ddim yn dweud wrth reolwyr y gwersyll eu bod yn sâl, neu fe fyddai’r Natsïaid wedi eu lladd yn syth. 


Sleid 5: Plant yn Auschwitz

Symudwyd Dr Hautval i  Floc 10 yng  ngwersyll Auschwitz I (un) – ble roedd y Natsïaid yn arbrofi ar bobl a phlant. Sylweddolodd hi’n fuan fod y meddygon Natsïaidd yn perfformio arbrofion ffiaidd a chreulon ar bobl, heb anaesthetig. Gwrthododd gymryd rhan yn yr arbrofion, a gyrrwyd hi yn ôl i Buchenwald ac wedyn i wersyll Ravensbruck. Llwyddodd i aros yn fyw, ond pan ryddhawyd hi yn 1945 roedd ei hiechyd wedi ei ddifetha am byth.

Ym 1962, tystiodd Dr Hautval mewn llys yn erbyn un o’r meddygon oedd wedi perfformio’r arbrofion erchyll ar y carcharorion Iddewig. Dwedodd y barnwr ei bod hi’n un o’r merched dewraf a mwyaf trawiadol erioed i dystio gerbron llys ym Mhrydain Fawr. 

Tybed o ble gafodd Adelaide Hautval y dewrder i wrthod ufuddhau i orchmynion y Natsïaid? Pam wnaeth hi siarad o blaid yr Iddewon a pheryglu ei bywyd ei hun?

Sleid 6: Yr adnodau isod
Roedd Adelaide Hautval yn Gristion, a dyma rai adnodau o’r Beibl sy’n rhoi syniad i ni pam ei bod hi wedi ymddwyn fel y gwnaeth hi: 
Siarad ar ran y bobl hynny sydd heb lais, ac amddiffyn y rhai sydd wedi colli popeth. Coda dy lais o'u plaid nhw, barna'n gyfiawn, a dadlau dros hawliau'r rhai mewn angen a'r tlawd. (Diarhebion 31: 8-9)

  
 Gweddïwn: 
Ein Tad, diolch am gyfle i ddysgu am ddewrder un person yng nghanol amgylchiadau erchyll. Diolch fod dy eiriau di yn y Beibl bob amser yn heriol, ac yn ein hannog ni i weithredu ar ran pobl sydd heb lais, y rhai sydd wedi colli popeth. Mae mor hawdd bod yn dawel a gadael i ddrygioni ddigwydd. Helpa ni i fod yn ddewr, ac i weithredu’r cariad sydd i’w weld yn y Beibl ac ym mywyd Iesu Grist. Amen.  

